
Shri Gurusuvarnamalastotram 2

શ્રીગુરુસુવર્ણમાલાસ્તોત્રમ્ ૨

શ્રીસત્સંવિત્સુખશિવનૂતનનરસિંહનામગુરુવર્યમ્   ।
સંસારસિન્ધુતારણનાવં ભક્તિપ્રદં સદા વન્દે ॥ ૧॥
શ્રીકણ્ઠપૂજકં તં શ્રીવિદ્યાકીર્તિદાનકલ્પતરુમ્   ।
શ્રીનિર્ભર્ત્સિતભાનું   શ્રીશ‍ૃઙ્ગગિરૌ  વસન્તમહમીડે ॥ ૨॥
સત્યં જ્ઞાનમિતીમે સર્વે ઘુષ્યન્તિ યં હિ વેદાન્તાઃ ।
સદ્ગુરુમુખલભ્યં તં સતતં પ્રણમામિ ગુરુવરં ભક્ત્યા ॥ ૩॥
ચિદચિદ્દુગ્ધજલે  યઃ ચિત્તત્રોટ્યા વિભજ્ય પરહંસઃ ।
ચિતમેવાઙ્ગીકુરુતે  ચિત્તવિશુદ્ધ્યૈ દ્વિજાગ્ર્યમીડે તમ્ ॥ ૪॥
આસેચનકમુખામ્બુજમાનન્દદમાશુ ભક્તજનતાયાઃ ।
આકણ્ઠપૂર્ણનતદયમાત્મારામં નમામિ લોકગુરુમ્ ॥ ૫॥
નન્દનશાખી નમતાં નશ્યતિ યદ્દર્શનાદ્ધિ પાપૌઘઃ ।
નન્દિતવિશ્વજનં તં નન્દં વન્દે સમાપ્તુમાપૂર્વમ્ ॥ ૬॥
દરહાસદીપ્તવક્ત્રં દન્તિવરેણ્યે નિવિષ્ટચિત્તં તમ્ ।
દમશમમુખગુણદાને દક્ષં પ્રણમામિ શોકવિચ્છિત્ત્યૈ ॥ ૭॥
શિવદો ભક્તજનાનાં શિવરૂપો હસ્તનિર્જિતપલાશઃ   ।
શિથિલયતુ ભવપાશં શિરસા વેદસ્ય ગીતનિજરૂપઃ ॥ ૮॥
વારણગમનં ભવભયવારણમાનન્દબોધઘનમ્ ।
વાતાદિભૂતરૂપં વાજિગજૈર્બિરુદવન્તમહમીડે   ॥ ૯॥
ભિક્ષુકવરસમ્પૂજ્યં ભિષજં સંસારદુઃખરોગસ્ય ।
ભીનયયુતોઽહમીડ્યં ભિક્ષાં યાચે વિશુદ્ધવિદ્યાયાઃ ॥ ૧૦॥
નખકાન્તિરક્તમાલં નગસ્થિરં મન્મથસ્ય જેતારમ્ ।
નવનીતહૃદયમનિશં નમામિ ગુરુરાજમાશુ મોક્ષાય ॥ ૧૧॥

વશ્યીકૃતસર્વાક્ષં વાચસ્પતિગર્વહારિવાચાલિમ્ ।
વશ્યં ભક્તજનાનાં વટતરુહિતરૂપસદ્ગુરું વન્દે ॥ ૧૨॥
નૃહરિગુરુસક્તચિત્તો નૃવરપશુપ્રભૃતિસર્વવસ્તુસમઃ ।
નૃપવન્દિતપાદાબ્જો નૃત્યતુ ગુરુરાણ્મદીયચિત્તાબ્જે ॥ ૧૩॥
સિંહં   દ્વૈતિમદેભે સિતમાતન્વાનમન્તરં નમતામ્ ।
સિન્દૂરારુણચેલં સિતચામરવીજિતં ગુરું વન્દે ॥ ૧૪॥
હરિદષ્ટભરિતકીર્તિં  હન્તારં સર્વલોકહૃત્તમસઃ ।
હંસં પરપદપૂર્વં હરન્તમીડે સમસ્તચક્રાર્તિમ્   ॥ ૧૫॥
ભારતિનરસિંહગુરો   ભાજનમેનં ભવત્કટાક્ષસ્ય ।
ભાવિનમપિ કુરુષે નહિ ભારતિ લોકસ્ય ખલુ દયાદૃષ્ટે ॥ ૧૬॥
રદનવિનિર્જિતકુન્દં    રમ્યા વાચઃ પ્રસારયન્તમહમ્ ।
રક્ષકમીડે જગતાં રજસ્તમોહીનમાશુ માં તનુતામ્ ॥ ૧૭॥
તીવ્રતપા ગુરુચરણસ્તીરં યો નયતિ સંસૃતૌ મગ્નાન્ ।
તીવ્રાજ્ઞાનમયં માં તીર્થેશો જ્ઞાનવન્તમાતનુતામ્ ॥ ૧૮॥
પાતકવહ્નિજલં યઃ પામરવિદ્વત્સમાનદૃષ્ટિશ્ચ ।
પાવયિતા લોકાનાં પાતુ ગુરુઃ સર્વદા સમસ્તાન્નઃ ॥ ૧૯॥
તુહિનાંશુસદૃશકાન્તિઃ તુચ્છં વિશ્વં વિલોકયન્ યોગી ।
તુલનારહિતઃ શીઘ્રં તુષ્ટિં  મહ્યં દદાતુ ગુરુવર્યઃ ॥ ૨૦॥
શ્રીગુરુશિષ્યાન્યતમઃ કશ્ચન ભક્તઃ સુભક્તિસંયુક્તઃ ।
શ્લોકાલીન્ શ્રીદેશિકપદાબ્જયુગ્મે સમાર્પયત્ ॥ ૨૧॥
ઇતિ શ્રીજગદ્રુરુ શ્રીશ‍ૃઙ્ગેરીપીઠાધિપ  શ્રીચન્દ્રશેખરભારતી
શ્રીપાદૈઃ વિરચિતા શ્રીગુરુસુવર્ણમાલાસ્તોત્રં સમ્પૂર્ણમ્ ।

